
Bu sûrgehte olan bir nefes sürûr ile şâd

Hezâr sâle gam-ı mâtem ile giryândır



Emîn olur mu kişi dest-bürd-i kahrından

Felek ki eski cefâkâr-ı bezm-i imkândır



Muhâl ise ta'accüb intizâm-ı kevn ü fesâd

Esâs-ı dehr cihân olalı perîşândır



Olan bekasına ka'il bu kârgâh-ı gamın

Fenâ-yı nefsine esbâb arar harîfândır



Yazık bu mertebe re'yi sakîm olan dûna

Ki hande-bahş ola akvâli merd-i mecnûna



Yoluñ şaşırma tarîk-ı savâb ara her gâh

K'ider bu bâdiye çok rehrevânını gümrâh



Serâbı âb sınırsın hayâli ayn-ı misâl

Bu vechile seni bir gün kılar fütâde-i çâh



Ne çerh u bahtı zahîr et ne mâle ol magrûr

Ne eyle kendiñi dilhaste-i tahassür-i câh



Ne kâr-ı sa'bıñ olursa verir kolaylıgını

Bütün umûrda dergâh-ı hakkı eyle penâh



Açar suhûletile kufl-ı genc-i eltâfı

Medenk-i âh gibi zûr-ı bang-i yâ allâh

